
ԳՅՈՒՂԱԿԱՆ ԴՊՐՈՑԻ ՍՈՑԻԱԼ ՄՇԱԿՈՒԹԱՅԻՆ ՄԻՋԱՎԱՅՐԻ ՁԵՎԱՎՈՐՄԱՆ 

ԱՌԱՆՁՆԱՀԱՏԿՈՒԹՅՈՒՆՆԵՐԸ 

 

ԲԱՐՍԵՂՅԱՆ Փ․ Ս․  

Շիրակի մարզի Սառնաղբյուր գյուղի միջնակարգ դպրոցի հայոց լեզվի է գրականության 

ուսուցչուհի 

 

Արդի ժամանակաշրջանում գնալով մեծանում է սոցիալ-մշակութային միջավայրի 

ազդեցությունը դպրոցականների սոցիալական դիրքորոշումների, արժեքային 

կողմնորոշումների, աշխարհայացքի ձևավորման վրա:  

Գյուղական դպրոցի սոցիալ-մշակութային միջավայրը այն կարևորագույն գործոններից 

մեկն է, որը անմիջականորեն ներգործում է սովորողների դաստիարակության, 

սոցիալականացման և կրթության որակի վրա:  

Առարկելի է, այն տեսակետը, որ անձի զարգացման վրա ազդում են երեք հիմնական 

գործոն՝ դաստիարակությունը, սոցիալական միջավայրը և ժառանգականությունը:  

Ելնելով անձի զարգացման վրա ազդող գործոնների վերաբերյալ հայեցակարգային 

դրույթներից և ժամանակակից մանկավարժական մոտեցումներից, մասնավորապես սոցիալ-

մշակութային մոտեցումից, ինչպես նաև բարոյագիտական, հոգեբանական, 

մանկավարժական, մարդաբանական տեսակետներից՝ մենք գտնում ենք, որ այսօր դպրոցի 

սոցիալ-մշակութային զարգացած միջավայրը կարող է լուծել դպրոցականների արժեքային 

ինքնորոշման և արդյունավետ սոցիալականացման խնդիրը, քանի որ, ինչպես նշում է ռուս 

գիտնական Մ.Ա. Կարակովսկին. «նոր դպրոցական փիլիսոփայության հռչակած արժեքները 

չեն համընկնում իրականում գույություն ունեցող դպրոցական մշակութային արժեքների 

հետ»[2, էջ 12]: 

Անձի սոցիալականացման խնդրի վերաբերյալ հոգեբանամանկավարժական 

տեսությունների վերլուծությունը ցույց է տալիս, որ մարդը սոցիալ-մշակութային միջավայրի 

արդյունք է և ձևավորվում է այդ միջավայրում՝ հասարակական կապերի մեջ իրականացնելով 

իր սոցիալական կեցությունը: Սոցիալ-մշակութային միջավայրում է ընթանում մարդու 

սոցիալական հասունությունը, կարգավորվում՝ դրդպատճառային ոլորտը: Այդ են վկայում 

գիտնականներ՝ Ա. Ադլերի, Ջ. Դյուիի. Է. Ֆրոմմի, Ս.Լ. Ռուբինշտեյնի, Լ.Ս. Վիգոտսկու, Պ. 

Բուրդիյեի, Ա.Ս. Ռեանի և այլոց հետազոտությունները:  

Ընդ որում, ֆրանսիացի խոշորագույն սոցիոլոգ Պիեռ Բուրդիյեն նշում է, որ երեխայի 

սոցիալականացման գործընթացը տեղի է ունենում ուրիշի օգնությամբ և այդ օգնականները 

մարդիկ են, հաստատությունները: Պ. Բուրդիյեն դրանց անվանում է սոցիալականացման 

գործակալներ, որոնք պատասխանատու են մշակութային նորմերի ուսուցման և սոցիալական 

դերերի ձուլման համար: Պ. Բուրդիյեն առանձնացնում է առաջնային և երկրորդական 

սոցիալականացման գործակալներ [1, 9]:  

Քննարկվող հիմնախնդրի տեսանկյունից՝ համայնքում առկա սոցիալ-մշակութային 

ինստիտուտները, եկեղեցին, պատմամշակութային հուշարձանները համարվում են գյուղի 

դպրոցականների սոցիալականացման երկրորդային գործակալներ, որոնց ազդեցությունը, 

մեր կարծիքով, մեծանում է հատկապես երեխայի վաղ պատանեկության փուլից սկսած: 

Գյուղական դպրոցի սոցիալ-մշակութային միջավայրի կառուցվածքային բաղադրիչները 

ձևավորվում են արտաքին սոցիալ-մշակութային միջավայրի(մեր պարագայում համայնքի և 

այլ միկրո, մակրո գործոնների) ազդեցության շրջանակներում: Այդ տեսանկյունից դպրոցի 

սոցիալ-մշակութային միջավայրը մենք համարում ենք համայնքի սոցիալ-մշակութային 

միջավայր ենթահամակարգ: Դպրոցի կրթական գործընթացի բոլոր սուբյեկտները կազմում են 

սոցիալ-մշակութային միջավայրը, որը նաև դաստիարակչական հզոր ներուժ է ունի: Ռուս 

մանկավարժներ Ա.Ս. Մակարենկոն, Վ.Ա. Սուխոմլինսկին նույնպես սոցիալ-հոգեբանական 

միջավայրը դիտարկել են որպես դաստիարակչական ներգործության առաջատար գործոն: 

Ելնելով վերոբերյալից և մեր երկարամյա մանկավարժական աշխատանքի փրձից՝ 

կարծում ենք, որ իրականում գյուղական դպրոցի սոցիալ-մշակութային միջավայրի 

ձևավորման վրա էականորեն ազդում է համանքի մշակութային բազան, որը ներառում է գյուղի 

տարածքում գտնվող պատմամշակութային հուշարձանները, կոթողները, եկեղեցին, 

պատմական տեսարժան վայրերը, տեղանքի պատմությունը, էկոաշխարհագրական 

միջավայրը, ավանդույթներն ու սովորույթները: Կրթական հաստատության 

և՛մանկավարժական, և՛ աշակերտական կոլեկտիվները էականորեն կրում են ինչպես դրանց 

հոգևոր-բարոյական, այնպես էլ գեղագիտական, էկոլոգիական, արժեբանական, 

մարդաբանական ազդեցությունը: Դրանք են անձի սոցիալական զարգացման կարևոր 

մեխանիզմները։ 

Ընդհանուր առմամբ, այս ամենը նպաստում է գյուղի հանրակրթական դպրոցի սոցիալ-

մշակութային միջավայրի ձևավորմանը, մանկավարժական կոլեկտիվի, աշակերտության 

սոցիալ-մշակութային մտածողության, հոգևոր-բարոյական, գեղագիտական, էկոլոգիական, 

քաղաքացիական արժեհամակարգի և դիքորոշումների ձևավորմանը: Եվ պայմանավորված 

սոցիալական պատկերացումներով, կենցաղով, պատմամշակութային արժեքների, 

ավանդույթների, սովորույթների նկատմամբ ունեցած վերաբերմունքով ձևավորվում են տվյալ 

միջավայրում ապրող երեխաների հոգեկերտվածքն ու հոգևոր աժեքները:  

Գյուղի հանրակրթական դպրոցի սոցիալ-մշակութային միջավայրի ձևավորման 

հիմնական առանձնահատկությունը համարում ենք դպրոցը, որը ոչ միայն իրականացնում է 

իր կրթադաստիարակչական գործառույթը, այլև մշակութալուսավորչական աշխատանք է 

տանում բնակչության շրջանում՝ դառնալով համայնքի սոցիալական ակտիվ կառույց: 

Երկրորդ առանձնահատկությունը այն է, որ, եթե համայնքը(սոցիումը) իր սոցիալ-

մշակութային կառույցներով ազդում է դպրոցի սոցիալ-մշակութային միջավայրի ձևավորման 

վրա՝ իր բոլոր ռեսուսներով նպաստելով կրթական հաստատության զարգացմանը, ապա 

դպրոցը իր ողջ կրթադաստիարակչական ներուժով և մանկավարժական 

հնարավորություններով ազդում է համայնքի սոցիալ-մշակութային միջավայրի զարգացման 

վրա՝ բավարարելով բնակիչների կրթական պահանջմունքները, բարեփոխելով նրանց 

սոցիալական կարգավիճակը:  

Այսինքն՝ դպրոցը գյուղի սոցիումի նկատմամբ իրականացնում է իր 

մշակութաստեղծման գործառույթը՝ վերածելով նրան փոխներգործուն սոցիալ-մշակութային 

ակտիվ սուբյեկտի:  

Որպես ասվածի օրինակ, կարող եմ փաստել, որ մեր գյուղի՝ Սառնաղբյուրի սոցիալ-

մշակութային միջավայրը նույնպես իր խորն ազդեցությունն է թողնում դպրոցի 

կրթադաստիարակչական միջավայրի ձևավորման, դպրոցականնրի սոցիալականացման, 

հոգևոր մշակույթի զարգացման վրա: 

Ի՞նչ է իրենից ներկայացնում մեր գյուղի՝ Սառնաղբյուրի սոցիալ-մշակութային 

միջավայրը: Սառնաղբյուր գյուղը(նախկինում՝ Ուռենուտ, Սոգյութլու) գտնվում է Հ Հ Շիրակի 

մարզում: Որպես բնակատեղի այն հիշատակվում է դեռևս 4-րդ դարից: Գյուղի տարածքում 

գոյություն ունեցող ամենահին եկեղեցին թվագրվում է 5-րդ դարի: 

Գյուղի շրջակայքում գտնվում են պատմական տարբեր ժամանակշրջաններում 

կառուցված մշակութային հուշարձաններ՝ ամրոցներ, եկեղեցիներ, գերեզմանատներ, 

դամբարաններ, մահարձաններ, մենհիրներ և այլն: Գյուղի տարածքում գտնվող 

սրբատեղիներից ամենանշանավորը Գրիգոր Լուսավորչի ճգնատեղին է, տեղացիների 

բարբառով` Զաղեն (Զաղա կամ Սբ Գրիգոր Լուսավորիչ - գտնվում է բնական մեծ քարայրի 

մեջ, որտեղ բխում են հորդառատ աղբյուրներ):  

Ղևոնդ Ալիշանի բնորոշմամբ այն իրենից ներկայացնում է. «քարայր մեծ կարմիր վիմօք, 

յորոց խոխոջանօք իջանէ աղբիւր ականակիտ»: Ականավոր հայագետը հիմնավորում է նաև 

քարայրին տված Սբ.Լուսավորիչ անվանումը. «իբրու թէ նշմարին `ի քարինսն անձեռագործ 

ձևք խաչից, յորոյ վերայ վառեն մոմեղէնս և խունկ ածեն, համարելով անդ ճգնյալ 

զԼուսաւորիչն, և խաչ կանգնեալ է `ի գլուխ սիւնակին և`ի ներքոյ գրեալ` Սուրբ Գրիգոր»[3]: 

Հետազոտողների կարծիքով հեթանոսական ժամանակաշրջանում քարայրը եղել է ջրի 

պաշտամունքի վայր, այնուհետև` դարձել սրբատեղի և գոյատևել մինչ օրս: Տեղացիները 

քարայրին տվել են «Զաղա» անվանումը»[4]: 

Գյուղի կենտրոնում են գտնվում սբ. Հակոբ (5-6-րդ դարեր) և Սբ. Թադևոս (1883 թ.) 

եկեղեցիները, իսկ նրանցից մոտ 3 կմ հյուսիս – արևմուտք գտնվում է միջնադարյան Հոգեվանք 

կոչվող վանական համալիրը։ Միջնադարում համալիրն ունեցել է իր գրադարանն ու 

դպրանոցը:Այսօր այդ համալիրից կանգուն է միայն Սբ Ստեփանոս եկեղեցին(1205 թ.) [5]: 

Սառնաղբյուր գյուղից մոտ 2 կիլոմետր հեռավորության վրա պահպանվել են մի քանի 

ամրոցների մնացորդներ, որոնք թվագրվում է մ.թ.ա. I հազարամայակով մինչև մ.թ.XIV դար):  

Գյուղի պատմության լավագույն էջերից է Սառնաղբյուրի ճակատամարտը. 1918 

թվականի մայիսյան հերոսամարտերի ժամանակ՝ Սարդարապատից, Բաշ-Ապարանից և 

Ղարաքիլիսայից էլ առաջ, գյուղի բնակիչներն ինքնապաշտպանական լուրջ մարտեր են մղել՝ 

կանգնեցնելով թուրքական զորքի առաջխաղացումը դեպի Երևան և Էջմիածին և ստիպելով 

նրանց այդտեղ կենտրոնացնել զգալի ռազմական ուժ ու կրել զգալի կորուստներ՝ 

հնարավորություն տալով բնակչության մի զգալի մասի ազատվել կոտորածից [6,7]:  

Սառնաղբյուրի բնակիչները հերոսացել են նաև Հայրենական մեծ պատերազմին` իրենց 

կարևոր ներդրումը բերելով ֆաշիզմի դեմ տարած հաղթանակին: Սառնաղբյուրը 

պատերազմին տվել է նշանավոր շատ մարտիկներ, որոնցից իր հերոսությամբ առավելապես 

աչքի է ընկել 6-րդ գվարդիական հրաձգային դիվիզիայի հրամանատար, գվարդիայի գնդապետ 

Մաթևոս Մադաթյանը, ով արժանացել է Լենինի երկու շքանշանի, Կարմիր դրոշի շքանշանի և 

երկու անգամ ներկայացվել է Խորհրդային Միության հերոսի կոչման[8]:Մաթևոս Մադաթյանի 

անվամբ է կոչվում Սառնաղբյուրի միջնակարգ դպրոցը: 

Վերը նշվածները գյուղի պատմաաշխարհագրական, սոցիալ-մշակութային 

միջավայրերի այն գործոններն են, որոնց ազդեցության տակ դեռևս վաղ մանկությունից 

ձևավորվում է գյուղի երեխայի հոգեկերտվածքը, սոցիալական դիրքորոշումներն ու 

արժեքային կողմնորոշումները: 

Այսպիսով, մեր հետազոտությունները ցույց տվեցին, որ համայնքի 

պատմաաշխարհագրական, սոցիալ-մշակութային միջավայրերը էական ներգործություն են 

ունենում համայնքի կրթական հաստատության սոցիալ- մշակութային միջավայրի 

ձևավորման, դպրոցականների դաստիարակության և սոցիալականացման գործընթացի 

բովանդակության և նրանց սոցիալապես նշանակալի որակների ձևավորման վրա: 

FEATURES OF THE FORMATION OF THE SOCIO-CULTURAL ENVIRONMENT OF A 

RURAL SCHOOL 

The article presents the socio-cultural factors contributing to the socialization of schoolchildren. 

It is substantiated that the historical - geographical and socio - cultural environment of the community 

significantly affects the formation of the socio - cultural environment of the educational institution, 

and the school, in turn, affects the social life of the community. The characteristics of the formation of 

the socio-cultural environment of a rural school are characterized. 

Keywords: rural school, socio-cultural environment, socialization, upbringing, traditions, 

customs, education. 

